
ESKAINTZA
]Bigi Garbitasunak. Alfonbrak,
etxeak, bulegoak eta abar garbi-
tzeko prest. Deitu inongo konpro-
misorik gabe. 638 94 46 04 (Gu-
rutze) edo 695 708 271 (Belen).

LANA
]Zerbitzaria. Egun erdirako zerbi-
tzaria behar dugu Tolosaldeko ja-
tetxe eta taberna baterako. Euska-

raz hitz egitea eta kotxea izatea
beharrezkoa da. 695 78 52 63 te-
lefono zenbakira deitu.
]Taberna-zerbitzaria. Tolosalde-
an taberna-zerbitzari bat behar da
ostiral eta larunbatetan lana egite-
ko. Deitu: 650 04 31 39.
]Zaintzailea. Emakume bat behar
dugu, arratsaldez 4 orduz adindun
emakume bat zaintzeko. Deitu:
616 83 25 99.

Iragarki laburrak

Nazio Biltzarraren
ebazpena

Erreferentzia garrantzitsua da
LABeko kideontzat otsailaren
19ko data. Euskal langileentzat
bestelako eredu ekonomiko eta so-
ziala eraikitzeko bide luzean au-
rrera urrats nabarmena eman ge-
nuen orain 16 urte. Nolako lan
merkatua behar dugun, babes so-
ziala nolakoa izan behar duen edo-
ta enpresa eta langileen arteko ha-
rremanak nola bideratuko ditu-
gun bertan erabaki behar diren
gaiak direla aldarrikatu genuen
sindikatu abertzaleek, eta babes
zabala jaso genuen euskal langile-
en artean. 

Milaka izan ziren Bilboko kalee-
tara lan harremanetarako eta ba-
bes sozialerako euskal esparrua
behar dugula aldarrikatzera atera
zirenak. 

Gaur da eguna aldarrikapen
honi bizkarra ematen jarraitzen
zaiona euskal instituzioetatik. Ar-
dura instituzionalak dituzten edo
izan dituzten alderdi abertzaleek
entzungor egiten jarraitzen dute,
eta benetako erabakigune bakarra
Estatua dela aldarrikatzen dute-
nak erabat kontra ageri dira, Estatu
eredua ukitu ezina delakoan. Pa-
tronalek mehatxu gisa ikusten
dute eskakizuna, langileok erabaki
ekonomiko eta sozialetan benetan
eragiteko gaitasuna edukitzeak
euren erabateko nagusitasuna au-
zitan jarri dezakeelako.

Eta gaur da eguna, noski, krisia
langileok ordaintzen ari garena,
gauzak aldatu behar direla aldarri-
katzeko aukera izanik ere, beneta-
ko aldaketak lortzeko ahalmena

eta bitartekoak ukatzen zaizkigu-
lako. Gauzak nola eta nortzuren
artean erabakitzen diren,  horrek
baldintzatzen du hartutako eraba-
kien nolakotasuna. Krisia sortu
dutenak ari dira erabakitzen kri-
siari aurre nola egin, langileon iri-
tziak eta aldarrikapenak aintzat
hartu gabe, eta horrela, gure esku-
bideak izango dira berriro ere kal-
tetuak, behin eta berriro  murriz-
tuak. 

Pentsio sisteman erreformak
egiteko momentua iritsi delarik,
kontratazio ereduan edota nego-
ziazio kolektiboan aldaketak bu-
rutzera doazela iragarri digute.
Langileontzat funtsezkoak diren
gaietan erabaki berriak hartuko di-
tuzte, gure parte hartzerik gabe,
gure borondatearen kontra eta be-
rriro ere, gure kaltetan. Krisia gure
eskubideen gainean atzerapauso
berriak inposatzeko baliatuko
dute, duela 16 urte Bilboko kalee-
tan milaka langilek egin eskakizu-
naren aurrean euskal instituzioek
eta arduradun politikoek inolako
urratsik eman ez dutenez, krisi ho-
nen aurrean ere benetako aldake-
tak burutzeko ahalmenik eta bitar-
tekorik ez dugulako. 

Ez dugu zalantzarik: krisiari sa-
koneko aldaketa politiko eta sozia-
lak bultzatuz erantzun  behar zaio.
Kontrakoan tematzen dira baina,
eta krisia sortu duten politikak ez
aldatzea da hartu den benetako
erabaki bakarra; hala, krisiaren on-
dorioak neurririk gabe zabaltzen
eta larritzen ari dira. Horrela bada,
langileok behar ditugun aldaketak
lortzekotan, langileok bultzatu eta
lortuko ditugu, edo gainerakoan,
ez ditugu ikusiko. 

Langileriak behar dituen alda-
keta sozialak gure ekimenez finka-
tzea eta horien aldeko borroka in-
dartzea da sindikatuok krisiari
eman beharreko erantzuna, eta
hori da, hain zuzen ere, Euskal He-
rrian jorratzen ari garen bidea. 
LABetik euskal gehiengo sindikala
krisiaren aurrean ematen ari den
erantzunaren garrantzia eta balioa
azpimarratu nahi  dugu beste
behin ere. Ez dago aldaketa sozia-
lak lortzeko bestelako biderik. Pa-
tronalek zuzentzen duten eta
egungo instituzioen ezintasunera
mugatzen den elkarrizketa sozia-
letik ez zaio inolako alternatibarik
eskainiko langileriari. Hilabeteek
aurrera egin ahala, bide horren an-
tzutasunaren adierazle nagusiak
dira elkarrizketa mahai horien
emaitzak. 

Nazio Biltzarrean erabaki dugu
gehiengo sindikalaren dinamika
indartzea eta elkarlan sindikalean
urrats berriak eman ahal izateko
lankidetzaren bideari lehentasuna
ematea. Handiak dira elkarlana
eremu gehiagotara zabaltzeko
zailtasunak, ikuspegi desberdinak,
bistakoak direnak, ditugulako
ekintza sindikalean funtsezkoa di-
ren arloetan. Dena dela, are eta
handiagoak dira eman ditzakegun
urratsak, desberdintasun horien
gainean adostasunak eraikitzeko
gai bagara. Horrela ulertuz sakon-
duko dugu LABetik gure azterketa
eta hausnarketetan. 

Aldaketa sozialen aldeko borro-
kan urrats berriak emateko auke-
rak ikusten ditugu, norabide ho-
rretan milaka langileren babesa
eta atxikimendua jaso dugu azken
hilabeteetan. Hor kokatzen dugu

gure erabakien erreferentzia na-
gusia, baina gaurkoan gure borro-
kan aurrera egiteko eztabaidan
erreferentzia berri eta garrantzi-
tsu bat ere  badugu: aldaketa sozia-
lak lortzeko aldaketa politikoak
burutu behar direla ukaezina dela-
rik, kaleratu berri duen adierazpe-
narekin Batasunak bide horretan
jauzi nabarmen eta eraginkorrak
emateko aukera berriak sortu ditu,
zalantzarik gabe. 

Langileok behar ditugun alda-
keta politikoak prozesu demokra-
tiko baten bidez burutu behar di-
rela genion urtarrilean LABeko
delegatuen batzar nazionalean.
Inposaketaren blokeoa herriari hi-
tza emanez soilik gainditu daiteke-
elako esaten dugu, baita prozesu
demokratikoak ez duela alternati-
barik ere. Hori da Euskal Herriak
egin behar duen eta egin dezakeen
bide bakarra ziklo politiko berri
bat behin betikoz irekitzeko. Pro-
zesu demokratikoa ez da bere kasa
sortuko, gure esku dago bide ho-
rretan urratsak ematea. Are  gehia-
go, gure ekimenez sortutako pro-
zesua izango da, gure erabakietan
oinarritutako eta garatutako pro-
zesua.  

Norabide horretan urrats handi
eta garrantzitsua eman dela azpi-
marratu nahi dugu. Aldaketa poli-
tikoak gauzatzeko aliantzak, ados-
tasunak, elkarguneak eta akordio-
ak behar ditugu, eta ezinbestean,
norberak hartzen dituen erabaki
eta konpromisoak dira halakoeta-
ra iristeko abiapuntua. Erraza da
arazoak konpontzen diren heine-
an konpromisoak hartzea Euskal
Herriak behar duen konponbidea-
rekin eta aldaketa politikoarekin.

Ezker Abertzaleak, ordea, arazoak
gainditzeko eta gauzak konpon-
tzeko hartu ditu bereak. Hori da
azken hilabeteetan garatu eta bu-
rutu berri den eztabaidaren balio
nagusia LABentzat.  

Azkenik, balio osoa ematen dio-
gu Ezker Abertzalearen eztabai-
daren ondorioz politika ezkertia-
rrak egingo dituen alternatiba ins-
tituzional sendoa indar berriz
berreskuratzeko egin apustuari.
Langileok politika ekonomiko eta
sozialak aldatzea behar dugu, ins-
tituzioak langileen mesedetan jar-
tzeko helburu tinkoa izango duen
eskaintza politikoa behar dugu.
Lan harremanetarako eta babes
sozialerako euskal esparruaren al-
deko borroka instituzioetara era-
man eta bertatik apustu hori bul-
tzatuko duten herri ordezkariak
behar ditugu. Gaurko instituzioek
dituzten mugen jakitun gara; sako-
neko aldaketak burutzeko borro-
ka instituzionala aldaketa politiko
eta sozialak lortzea helburu duen
estrategia politiko oso baten baita-
koa izan behar da.  

Urte luzeetan egin dugun borro-
kak sortu ditu benetako aldaketa
politiko eta sozialak lortzeko auke-
rak, borroka horretan erabaki eta
indar berriekin aurrera egiteak
ekarriko ditu behar beharrezkoak
ditugun aldaketa horiek. 

Euskal Herriaren etorkizuna
euskal herritarron eskutik eraiki-
tzeko aukera berriak sortzen ari
dira une honetan, eta euskal langi-
leriari dei egiten diogu bide horre-
tan parte hartzera eta gaur arte
erakutsitako gaitasunarekin bo-
rroka egitera.
Tolosaldeko LAB sindikatua.

GGutunak

Tolosako Inauterien ondorengo lehen azoka
PABLO ALBERDI

Atzoko azoka eguna Inauterien
ajeari aurre egiteko oso aproposa
suertatu zen. 

Joan diren egunetan elurra dela
eta, barazki asko oso hobetuak
izan dira. Ziazerbak, espinakak, le-
txuak, eskarolak, porruak, azena-
rioak edota tipulinak oso egoera
onean zeuden atzo. Freskotasun

puntu izugarria eta nahiz eta ta-
maina zertxobait txikia izan, oso
pisu onekoak ziren. 

Epe luzera kalitate ona
Dirudienez, egun hauetako egu-
raldiak, udaberriko barazkiei kalte
pixka bat ere egin die. Ilarra be-
rriak eta babak, oraintxe ari dira ir-
teten, eta ekoizle batzuenak lore-

tan zeuden dagoeneko. Hauei elu-
rrak eta batez ere izotzak kaltetu
egin die, eta besteei produkzioa
atzeratu. 

Baina agerikoa da produkzioa
asko hobetuko dela azken egun
hauetan egin duen elurra dela me-
dio, eta ziurrenik oso kalitate one-
ko barazkia lortuko dutela udabe-
rrian. 

›› ATZOKO AZOKA

BERDURA PLAZA Merk. Gares.
Landareak
Azalea 7,00 10,00
Xarbota 4,00 6,00
Ziklamena 5,50 -
Salbia 1,00 1,20
Zain zuria 2,80 -
Erromeroa 4,00 6,00

BERTAKO PRODUKTUAK
Fruta
Kiwia 3,50 -
Gaztaina 3,00 -
Intxaurra 2,50 4,00
Urra 2,00 3,00
Pikua 3,00 -
Errezil sagarra 2,00 4,00

Barazkiak 
Tipula 0,80 1,00
Babarrun berria 12,00 13,00
Babarrun zuria 8,00 -
Gardua 3,00 -
Kayotea 3,00 -
Krones 3,00 -
Porruak 1,00 4,00
Ibarrako piparra 3,00 -
Tolosako babarruna 10,00 12,00
Bainak 3,00 -
Patata 1,00 1,50
Ziazerba 1,00 -
Erremolatxa 1,50 2,00
Azenarioa 1,20 5,00
Espinaka 2,00 -

«Musikari bezala zama
bat izan da abesti

hauekin ezer ez egitea»

Musika›› Jokin Larraza
tolosarrak proiektu
berria abiarazi berri du;
‘inoiz baino’ diskoa
kaleratu du aspalditik
gordeak zituen
abestiekin. 

E Elkarrizketa JOKIN LARRAZA › Musikaria

REBEKA CALVO

Jok izena aukeratu du Jokin La-
rraza tolosarrak bere bizitza musi-
kalean «etapa bat itxi eta berri bati
ekiteko». Aspaldi konposatu eta
idatzitako abestiak hartu eta gaur
egunera ekarri ditu inoiz baino
izenburupean. Bederatzi abesti
dira guztira eta baten batek kan-
tautore batez ari garela pentsatuko
badu ere, berak oso argi du disko
hau ez dela estilo horretakoa, «nik
pop-rockeko lan bat nahi nuen».
Lortu du eta horretarako lagunez
inguratu da, gainera.
Urteak itzalean eman eta gero
1997 eta 1999 urteen artean kon-
posatu eta idatzitako abestiak
berrartu, grabatu eta disko for-
matuan atera dituzu. Desberdin
sentitzen al dituzu orain?
Diskoa berezia ere bada horrega-
tik. Beti ibili izan naiz musika mun-
duan, orain dela urte batzuk Tolo-
sako Uncle Mussels taldearekin
ere aritu nintzen. Orduan ere, bu-
katzen ari gineneko urte horietan,
nire abestiak konposatzen nituen.
Abesti haiek behar bada ez zuten
Uncle Musselesen estiloarekin bat
egiten eta gordetzen joaten nin-
tzen. Eta gerora ere bizitzak lehen-
tasun desberdinetara eramaten
zaitu; lana, familia, beste kontuak... 
Etapa hura itxi nahi izan duzu,
hortaz.
Niretzako musikari bezala nola-
baiteko zama bat izan da abesti
hauek eduki eta ezer ez egitea. Ho-
nekin egin dut jada, eta ikusiko
dugu hemendik aurrera zer gerta-
tzen den. Etapa hau itxi behar
nuen eta itxi gabe neukan. Etxean
gitarra hartzen nuen eta konposa-
tzen nuen, letrak idatzi... baina bu-
ruan beti hor nuena zen abestiak
izan banituela eta ez nuela ezer
egiten. Diskoa atera dudanetik
abesti batzuk egin ditut, beraz nik
uste itxi beharreko etapa bat itxi
dudala azkenean. 

Uncle Mussels taldeaz gain, bes-
te saltsa askotan egon izan zara,
hala ere. Martxaundin ere behin
baino gehiagotan hartu izan duzu
parte, ezta? 
Lehen Martxaundi hartan Ze ha-
bil barrabilekin atera genuen abes-
tia. Bigarrengoan Uncle Mussele-
sekin, hirugarrengoan Asier 
Hilariorekin sortutako Anitz tal-
dearekin eta laugarrengoan Joan-
txo Zeberiorekin atera nuen... Beti
ibili izan naiz hor, baina zerbait
konkretu bati lotu gabe. 
Eta orain iritsi da Jok-en diskoa,
‘inoiz baino’.
Iaz hasi nintzen abesti zahar ho-
riek berriz ere lantzen. Lehenik
Bonbereneara joan nintzen eta

bertan asko lagundu zidaten. Has-
teko Eñaut Balentziaga bateriaren
eta Xabi Strubell gitarristaren kon-
taktuak egiten lagundu zidaten.
Baina Bonberon bere kalendarioa
dute, nahiko beteta zeuden eta be-
raz, erabaki nuen nire aldetik bila-
tzea estudioa. Ze habil barrabil tal-
deko lehen urte haietako lagun ba-
tetaz gogoratu nintzen, Iñigo
Campos-etaza, banekien berak

Oiartzuneko Lezotik estudioan
egiten duela lan, eta berarengana
jo nuen.
Zer esan nahi duzu izenburuare-
kin, ‘inoiz baino’-rekin?
Berez izenburu osoa Noizbait
inoiz baino hobeto izango litzateke,
baina oso luzea da. inoiz baino er-
dikoa da eta iruditzen zait nire isto-
rioarekin bat egiten duela. 
Berezko bertsioak ezagutzen di-

tuenak zein desberdintasun to-
patuko du?
Argi dago Uncle Musselesen esti-
loa entzun nahi duenak ez duela
topatuko. Azkenean nire ahotsa da
eta jendeak ere esan dit gogoraraz-
ten diola, baina ez da estilo bera.
Egia da berezko estilo akustikotik
oraingora ere saltoa dagoela; atze-
ko bandak ere asko janzten ditu
abestiak, nahiz eta nik berdintsua
jo. Nik gitarra akustikoa jotzen dut
eta abestu egiten dut. Hori ia-ia ja-
torrian bezala mantendu dugu.
Konposizio aldetik ere ez nuen
ezer aldatu nahi, horrenbeste den-
bora eta gero ez nuen nahi. Nire-
tzako abesti hauek horrela dira, be-
har bada hobetu daitezke, baina
nik horrela nahi nituen. 
Garai hartan zenituen influen-
tziak ere nabarituko dira...
Nik garai hartan grungea entzuten
nuen batez ere, musika gehiago
ere bai, noski, baina hori zen bene-
tan gustatzen zitzaidana, beraz,
normala da nolabait abestietan ere
hori ateratzea. 
Eta nola doa diskoaren salmenta?
Nuen ideiatik nahiko gertu. Orain
arte Tolosako Mescal, Orbela, Bi-
kutz eta Eguzki tabernetan saldu
dut 10 euroren truke. Gko Galleryn
egin genuen aurkezpena eta ber-
tan ere badago. Saldutakoarekin
pozik nago, baina egia da ere dis-
koa ez dudala egin saltzeko pen-
tsaera batekin. Niretzako disko
honekin alde batetik, nire buruari
erakutsi nahi nion dauzkadan
abesti batzuk eta egindako lana ka-
leratzeko gai naizela. Orain, hala
ere, bigarren zatia dator. Disko hau
egiteko diru bat gastatu behar izan
dut eta behintzat horiek berdindu
nahiko nituzke. 
Eta nola ikusten dugu kontzer-
tuak ematearena? 
Andoniren bidez atera dira batzuk
eta ateratzen joango dira ere. Orain
arte diskoa grabatu dutenekin ari
naiz jotzen, baina hori ez da nire
banda eta nire asmoa da udaberri
aldean Tolosa inguruko musika-
riekin jotzea. 

R. CALVO

«Euskaldunon ametsa
amesgaizto bihurtu
da ‘Egunkaria’ itxita»
Egunkaria Eguna›› «Egunkari bat baino gehiago
lurperatu nahi izan dute», salatu zuten atzokoan;
festak eta aldarrikapenak bat egin zuten.

ERREDAKZIOA

Atzoko egunez, duela zazpi urte,
Guardia Zibilak, Juan del Olmo
Espainiako Auzitegi Nazionaleko
epailearen aginduz, Euskaldunon
Egunkaria itxi zuen. Urteurrena
aprobetxatuz eta Egunkariaren
itxiera salatzeko Egunkaria Eguna
antolatu zuten atzokoan Tolosan
sostengu taldekoek.  

Arratsaldean ekin zioten festari
Plaza Berrian, eguraldi onak la-
gunduta. Bertan, dantza, musika
eta bertsoez osaturiko emanal-
dian, jai giroak eta aldarrikapenak
bat egin zuten. Nola ez, epaiaren
zain dauden Egunkaria-ren aurka-
ko epaiketako bost auzipetuei ba-
besa eta elkartasuna adierazi nahi
izan zieten bertaratuek eta euren
«absoluzioa eskatu» zuten, beste
behin ere.

Jende ugari gerturatu zen
Plaza Berrira
Irene Larraza aritu zen atzo aur-
kezle lanetan. Eszenatokitik kul-
tur eragile ezagunak igaro ziren,
tartean, erraldoi eta buruhandiak,
Amaia Agirre, Unai Muñoa eta Bi-
xente Gorostidi bertsolariak, Uda-

berri eta Alurr dantza taldeak,
Konponezinak koadrila, Tolosa
Kantariko partaideak, O+Hatz tal-
dekoak, Bonberenea txaranga,
Izaro Saizar eta Elene Arandia eta
Mulambo taldea. 

Amaieran Martxelo Otamendi
Egunkaria-ren zuzendari ohiak
eta Egunkaria auziko auzipetuak
mikrofonoa hartu zuen herrikide-
ei esker hitzak eskaintzeko. 

Jende mordoa hurbildu zen Pla-
za Berrira arratsaldeko lehen or-
duetatik. Ez zen ezustekorik izan,
jai giroa nagusi zen, beraz. Helbu-
rua «itxiera salatzea eta adieraz-
pen askatasuna aldarrikatzea» zen
eta «helburua bete» zen. 

Antolatzaileen hitzak
Antolatzaileek itxieraren urteu-
rrena ekarri zuten gogora atzoko
ekitaldian: «Duela 7 urtetik isilik,
guztiz mutu dago Egunkaria eta
gaur gogoratu egin behar dugu.
Itxi egin zuten kazeta. Itxi eta liki-
darazi egin zituzten Egunkariaren
enpresak, hauetako ondasun guz-
tiak. 150 lagun kalera bota zituzten,
milaka irakurle euskarazko egun-
karirik gabe utzi zituzten, horni-

tzaile eta bezero andana kaltetu
zuten». «Egunkari bat baino
gehiago lurperatu nahi izan dute
Egunkaria-rekin. Euskaldunon
ametsa amesgaizto bihurtu zen»,
gaineratu zuten.

«Zergatik arbuiatu itxiera?
Hona hemen arrazoiak»
Egunkaria ixtea arbuiatu behar
dela iritzi diote sostengu taldeko-
ek. Horretarako arrazoiak ere pla-
zaratu zituzten jendaurrean. 

Batetik, «adierazpen askatasu-
naren ukazioa eta informazio plu-
raltasunaren aurkako erasoa» izan
zela azaldu zuten. «Bere burua de-
mokratikotzat daukan estatu orok
printzipio horiek errespetatu eta
defendatu behar ditu», gaineratu
zuten. 

Bestetik, «euskararen eta, oro
har, euskal kulturaren aurkako
eraso» argitzat ere jo zuten kazeta-
ren itxiera, baita «euskal herrita-
rrek komunikabide propioak ga-
ratzeko daukaten eskubidearen
aurkakoa ere». 

Azkenik, «auzipetuetako ba-
tzuk torturatu izana erabat onarte-
zina» dela adierazi zuten. «Tortu-
ra horiek Espainiako estatuan izan
diren tratu txarren salaketa mul-
tzo luzeko parte dira eta Nazio Ba-
tuen Erakundeko kontalariak be-
rak eman du torturen berri»,
baieztatu zuten. 

O+hatz taldeko kideek ere emanaldi ederra eskaini zuten.N. LATABURU

Txarangek Inauteri doinuak ekarri zituzten berriro Tolosara.N. LATABURU

Jendetza bildu zen Plaza Berrian; buruhandiek jende artean dantzatu zuten.
Elene Arandiak eta Izaro Saizarrek Mendian gora abestu zuten .N.L.



Atzo arratsaldean Jon Rekondo aizkolari leitzarra, zutikako enborra mozten ari zen bitartean.ARGAZKI PRESS

Rekondo Urrezko Aizkorako Binakako
Txapelketako finaletik at geratu da 
Herri kirolak ›› Atzo
arratsaldean Asteasuko
pilotalekuan jokatu zen
finalerdia; Olasagasti eta
Etxebeste gailendu ziren.

ERREDAKZIOA

Atzoko saioaren ostean Jon Re-
kondo Urrezko Aizkolarien Bina-
kako Txapelketako finaletik kan-
po geratu da. Atzo arratsaldean jo-
katu ziren Asteasuko pilotalekuan
finalerdiak. 

Lau bikoteen arteko lehia ikusi
ahal izan zen bertan. Hasteko, Ola-
sagasti eta Etxebeste, Atutxa II.a
eta Jon Rekondo leitzarraren aur-
ka aritu ziren. 

Sei modu ezberdinetan 30 en-
bor moztu behar izan zituzten aiz-
kolariek. Lehendabiziko lau pro-
betan leitzarra eta bere bikotea gai-
lendu ziren 31 segundoko
abantaila lortuz. Baina bosgarre-
nean, abiadurakoan (60 ontzako bi
enbor) bi segundo galdu zituzten .
Zaharrek ordea, azken ariketan (2
enbor 54 ontzako eta 4 enbor, 60
ontzako) minutu bat eta bost se-
gundotako aldea atera zieten gaz-

teei. Denera Olasagasti eta Etxe-
bestek 23 minutu eta 31 segundo
behar izan zituzten lana amaitze-
ko. Eskualdekoak eta AtutxaII.ak
berriz, 24 minutu eta 07 segundo.

Asteasun bigarren norgehiago-
ka bat ikusteko aukera ere egon
zen, kasu honetan Zilarrezko Mai-
lakoa. Llanos eta Kintana aizkola-

riek Dorronsororen eta Irazabalen
aurka jokatu zuten.

Bihar beste finalerdia
Urrezko Aizkolarien Txapelketa-
ko bigarren finalerdia gaur jokatu-
ko da Elgoibarren. Larretxea aita
semeak Nazabal-Jauregiren aur-
ka lehiatuko dira.

Bi txapelketen finalak hilaren
27an Azpeitian jokatuko dira,
20:00etatik aurrera. Zilarrezko
Mailan, Olano-Saralegi leitzarrak
bertan egongo dira, iragan larun-
batean finalerako txartela lortu
baitzuten Amazabal pilotalekuan,
Kañamares osaba-ilobak gainditu
ostean.

Larrialdiak. ((112)) 
OSASUNA.
Alegialdea.Osasun z.: 943 653212
Anoeta-Alkiza-Hernialde.
Medikua: 943 65 23 39
Asteasu.Medikua: 943 692423
Baliarrain. Medikua: 943 889003 
Berastegi-Elduain. 
Medikua: 943 683361
Bidegoian.Medikua: 943 681134
Ibarraldea. Osasun etxea: 943 672411
Ikaztegieta.Medikua: 943 653329
Irura. Osasun zentroa: 943 690720
Leitza. Osasun z.: 948 510800
Orendain. Medikua: 943 655595
Orexa. Medikua: 943 682228
Tolosa.
Anbulatorioa, larriald:943 461111
San Esteban: 943 006800
Gernikako arbola:943 006900
Amarozko dispen.: 943 672637
Asuncion klinika:943 675799 - 
943 67 53 90 (larrialdiak)
DYA: 943 672536
Gurutze Gorria:943 674888
Villabona.Anbulat.: 943 006970
Zizurkil. Aiztondo zerb: 943 693930
GARRAIOAK.
Renfe:902 24 02 02
Donostiako autobusa:943 361740
Tolosaldea bus: 943 650621
Leitzaran autob.:948 221015
Taxia: 943 670420
Taxia (Leitza): 608 873016
BESTERIK.
Ertzaintza: 943 538820
Tolosa-Udaltzaingoa: 943 675858
Tolargi: 943 650016
Iurramendi egoitza: 943 670325
Tolosa gasa: 943 675320
Alkoholiko anonimoak: 943 248474

TTelefonoak

Bengoetxea eta
Saralegik ez dute
garaipenik lortu 
Pilota ›› Binakako
Txapelketaren baitan
jokatutako partidetan, atzo
22-15 galdu zuen leitzarrak
eta 22-16 amezketarrak.

ERREDAKZIOA

Ekaitz Saralegi eta Oinatz Bengoe-
txeak asteburu honetan ezin izan
zuten garaipenarekin etxeratu.
Lehendabizikoak Apraizekin ba-
tera Maurice Ravel frontoian joka-
tu zuen Gonzalez eta Laskurainen
kontra. Binakako Txapelketako
partidan, 22-16ko emaitzarekin
amaitu zen norgehiagoka, beti ere
Aspekoen alde.

Irabazleak partzial garrantzi-
tsuak lortuz hasi ziren, baina parti-
da aurrera joan ahala Asegarceko
bikoteak erreakzionatu egin zuen
eta partida asko berdindu zen. Az-
kenean, ordea, Gonzalez eta Las-
kurain 22-16 nagusitu ziren. Garai-
pen honekin Gonzalezek eta Las-
kurainek lau puntu dituzte eta
Titin-Pascual eta Xala-Zubieta bi-
koteekin berdinduta daude sailka-
penean.

Oinatz Bengoetxeak eta Otxan-

dorenak Titin III.a eta Pascual
izan zituzten aurkari atzo arratsal-
dean, Iruñeko Labrit pilotalekuan.
Bertan, Lehen Mailako Binakako
Txapelketaren jardunaldi berri
bat jokatu zen. 

Partidak 61 minutu iraun zituen
eta 450 pilotakada eman zituzten.
Aurrelarien arteko lehia oso polita
izan zen, tantoa amaitzen bikain
asmatu baitzuten. Titin beterano-
aren erakustaldia nabarmentze-
koa izan zen, aurkariei 14 tanto sar-
tzea lortu baitzuen. Oinatz Bengo-
etxeak ere maila ona erakutsi
zuen, eta zaleek txalo ugari eskaini
zizkioten. Hala eta guztiz ere, atzo-
koan ez zen sakez lortutako tanto-
rik izan. Azken emaitza 22-15 izan
zen Aspeko bikotearen alde.  

Mikel Olazabal 
eskuetako minez
Aresoarrak Bigarren Mailako Bi-
nakako Txapelketako partida jo-
katu behar zuen asteburuan, baina
eskuan mina duenez, atsedena
hartzeko agindu diote medikuek .
Bere ordez Arrutirekin Ibai Pere-
zek jokatu zuen. Hauek Diaz-Otei-
za bikotea izan zuten aurkari eta
17-22 irabazi zuten.

Berazubi auzotik Zubi berrira arteko bidegorria birgaitzea da helburua.E. EZEIZA

Berazubiko bidegorria
obretan egongo da
Tolosa ›› Bihar hasiko
dituzte zorua birgaitzeko
lanak; hori dela eta 
zonalde hori itxita egongo
da astebetez.

ERREDAKZIOA

Tolosako Udalak Oria ibaiaren
bazterrean, eskuineko aldean ko-
katuta dagoen bidegorriaren  zo-
rua berritzea erabaki du. Hori dela
eta, bihar hasiko dituzte zaharbe-
rritze lanak.

Aldaketak direla eta, Berazubi
auzoa eta Zubi berri arteko bide-

gorri tartean egingo dituzte lanak,
zehazki. Obrak astebeteko iraupe-
na izango dutela aurreikusten du
Udalak.

Honekin, Udalak «bidegorrien
aldeko apustuari eusten dio» mu-
gikortasun sostengagarria bultza-
tuz. Ondorioz, lanak irauten duten
bitartean inguru hau itxita egongo
da. Dena den, bidegorri sarearen
beste tarteak erabiltzeko moduan
izango dira.

Udalak luzatutako datuen ara-
bera, Tolosan, hirigunean, ibilbide
desberdinetan banatuta, gaur
egun, 8,5 kilometroko bidegorrien
sarea dago.

Garmendiaren
gurasoek
istripua eduki
dute Herrerara
zihoazela

Villabona ›› Oskar Zelarain
euskal presoa Alcalatik
Alegiara ekarri zuten atzo,
alaba jaioberria ikustera. 

ERREDAKZIOA

Mikel Garmendia preso billabona-
tarraren gurasoek auto istripua
eduki zuten herenegun, Herrera-
ko espetxera semea ikustera ziho-
azenean. Onik aurkitzen dira eta
senideen laguntzaz bisitara iristea
lortu zuten.

Oskar Zelarain Alegian
Oskar Zelarain preso billabonata-
rra Alegiara ekarri zuten atzo goi-
zean. Aita izan berria da eta Amets
alaba ikusteko hiru orduko baime-
na lortu zuen. 09:00etatik
12:00etara egon zen Alegian. Den-
bora horretan kalean hainbat he-
rritar elkartu ziren. Udal ordezka-
riek euskal presoarekin egoteko
aukera ere eduki omen zuten. Ze-
larain Alcalako espetxean aurki-
tzen da, epaiketaren zain.

Adierazpen askatasuna,
batzuentzat bakarrik?

Lotsagarria, lotsagarria benetan
aurtengo Tolosako Inauterietan
bizitzea tokatu zaiguna udaletxe
honen aldetik, eta bereziki, zure al-
detik, Jokin, Tolosako alkate beza-
la.

Azken 11 urte hauetan Inaute-
rietan Sagardotegia muntatu dugu
Abastos Plazan, eta aurten, aurre-
neko egunetik, zuen zentsura eta
indar polizialarena ere jasan behar
izan dugu.

Urtero, jendeari Sagardotegira
hurbiltzeko deia edo gonbidapena
egiteko inprimatu izan ditugun

txartelak, eskualdeko presoak mo-
zorrotuz izan dira, nolabait gogo-
an eta gurekin batera ospa ditzaten
Inauteriak. Aurten, udan eta uda
geroztik, presoen argazkiekin sor-
tu den afera ikusirik (eraildako bat
eragin zuena gainera, Remi Gogo-
an!), liskarrak ekiditearren, afera
honen inguruko kritika politikoa
egiten zuen txartel bat inprima-
tzea erabaki genuen.

Baina dirudienez, txartel horrek
min egin dizu, Jokin. Ez dakigu
zergatik, bertan zuk esandako hi-
tzak besterik ez baitziren agertzen.
Min egin dizu eta Udaltzaingo
guztiak sartu dituzu beraiekin ez
zihoan gerra batean, guk txartelak

jartzen eta beraiek kentzen, zipaio
lanak egiten.

Larunbatean, jaien hirugarren
egunean hain zuzen ere, kalean to-
patu ginen eta txartel kenketari
buruz zuri galdetu ostean esan ze-
nigun agindua zuk emana zela
Udaltzaingoei hauek kentzeko,
herria txukun mantendu behar
omen zelako. 

Orduan, zergatik kentzen dira
Sagardotegiko txartelak soilik, eta
ez (eta ez daukagu ezer horren
kontra) emakumeei egiten zaiz-
kien erasoen kontrakoak, adibi-
dez? Agian zuek atera dituzuela-
ko? Zuen txartelak ez dute herria
zikintzen eta gureak bai?

Hau gutxi balitz hausterre egu-
nean garbiketa brigada bidali ze-
nuen Abastos Plazan apaingarri
gisa jartzen ditugun pankartak
kentzera (geratzen zirenak, Oste-
gun Gizenean eta larunbatean zi-
paioen bisita izan baikenuen, eta
guztiz legalak diren aldarrikape-
nak zituzten pankartak eraman
baitzituzten).

Jakin badakigu, zu eta sostenga-
tzen zaituen alderdia, PNV hain
zuzen ere, hobeto moldatzen zare-
tela PSOE eta PPko espainoliste-
kin, abertzaleekin baino, ikusi bes-
terik ez dago azken urteetako ibil-
bidea, Joxi eta Joxeanen
erailketaren urtemugan manifes-

tazioaren debekuaren aurrean
Madrili men egiten, Aresekin lor-
tutako akordioa, e.a.

Gero, «Alderdiaren Legearen»
kontra zaudela esango duzu eta
aurpegia garbitu nahiko duzue,
baina ederki asko ari zarete apro-
betxatzen «lege» hau, zuek nahi
duzuena egiten administrazioetan
eta «Ezker Abertzalearen aurka
denak balio du» lema praktikan
jartzen eta aurrera eramaten. Ja-
rrera horiek zertan aldentzen dira
frankismo garaietako zentsura eta
eskubide urraketetatik?
Mikel Zabala Maiz, «Euskal
presoak Euskal Herrira» Herri
Ekimenaren izenean. Tolosa.

GGutunak

Tolosako udaletxean Inauterietako karroza eta konpartsen sariak banatu zituzten herenegun.ESTI EZEIZA

Inauterietako sariak banatu dituzte udaletxean
Tolosa ›› Karroza handien
saria ‘Igeriketa
sinkronizatua’ taldeko
kideek irabazi dute
aurtengoan.

ERREDAKZIOA

Inauteriak amaitu ondoren da-
tuen dantza etorri ohi da. Hori bai,
sariak ere ezin dira ahaztu. Tamai-
na eta partaideen araberako bost
sari banatu dituzte Jai Batzordeko
kideek. 

Hainbat datu
2010eko Inauterietan garbitzaile-
ek «123m3 zabor» bildu zuten lu-
rretik eta «48.000 kilo kontaine-
rretatik». Iaz baino %25 gutxiago.
Gauez jende gutxiago ibili da aur-
tengoan. «400.000 litro ur erabili
dira garbiketa lanetan» eta karro-
zen harira, «8.800 kilo» bildu di-
tuzte. 

Lan honetan 43 lagun aritu dira
egunero lanean, 06:00etatik
12:00etara.

Sari banaketa
Inauterietako karrozen eta kon-
partsen sariak herenegun banatu
ziren Tolosako udaletxean. Ber-
dintasuna, Gizartea eta Kultura
saileko teknikariak, Jokin Mon-
fortek, esker oneko hitzak izan zi-
tuen partaideentzat: «Lehenik eta
behin zoriontzea zuen karroza
edo konpartsarekin parte hartu
izanagatik. Garrantzitsuena zuek
ondo baino hobeto pasa izana da».  

Ondoren, dieten eta platafor-
men inguruan egin beharrekoak
lanak aipatu zituen Monfortek:
«Dieta jasotzeko eskaera Tolosako
Kultur Etxean edo www.tolosa-
koudala.org/inauteriak/zinprima-
tu.php helbidean egin ahalko da.
Karroza edo konpartsa gordetzea-
ren ardura ez baduzue Udalaren
esku utzi nahi, Inauteriaren ondo-
rengo bi asteetan zuek arduratu
beharko duzue ferialekutik har-
tzeaz eta zuen jabegoko gordele-
kura eramateaz. Desmontaia ber-
tan egin dezakezue, balio ez duena
bertan utzita».

Sariei dagokienez, bost ataletan

›› SARITUAK

Karroza eta konpartsen
lehiaketa
]Karroza. Igeriketa sinkronizatua.
]Konpartsa A taldea.Txikito-en
omenaldia.

]Konpartsa B taldea. Mari Ponpis.
]Konpartsa C taldea.Ton Ton
Bola.
]Konpartsa D taldea.San Valen-
tin, santo pequeño de gran...

banatu zituzten. Alde batetik ka-
rroza handien saria banatu zuten.
Bestetik, partaideen kopuruaren
araberakoa. Irabazleek txapela
irabazi zuten, baita datorren urte-
an epaimahaiko kide izateko auke-
ra ere. 

HHilberriak

KARMEN LAZKANO AGIRRETXE
Atzo hil zen, 83 urte zituela, Elizakoak eta Aita Santuaren

Bedeinkapena hartu ondoren.
– Goian bego –

Orain artean gurekin,
aurrerantzean gugan.

Zure ilobak: Aitor, Anabel eta Ruben, 
Esti eta Iñigo eta Aitzol

AZPEITIA
2010eko otsailaren
21a

Oharra: Hilbeila Azpeitiko Beilatokian egongo da.
Hileta elizkizuna GAUR, IGANDEAN,  izango da, eguerdiko
12:30ean, Azpeitiko Soreasuko San Sebastian Parrokian. 

«43 lagun aritu gara lanean
egunero, goiz guztian»

Manuel Odriozola
KALE GARBIKETA

1. Aurten oso ongi ibili gara. 43 la-
gun aritu gara lanean egunero
06:00tatik 12:00etara bitartean,
hor ez dago jairik. Asteartitan be-
rriz, ordubete lehenago hasi ginen.
Euriak eta hotzak eragin handia
izaten du. Guretzat euriarekin
errazagoa da lan egitea, jenderik
ez baita egoten kalean. Aurten
dena den, Ostiral Mehean izotza
zegoen eta lehendabizi gatza bota
behar izan genuen. Lana eta gero,
Inauterietan ibiltzeko gogo gutxi
izaten da.

«Egunean bost ordu edo 
lo eginaz ibili gara»

Imanol Camio
TABERNARIA

1. Oro har ongi joan dira Inauteriak.
Egunez, beste urteetan bezain
beste jende ibili da, baina gauetan,
gutxiago. Krisia nabaritu da. Ho-
tzaren ondorioz, gaupasero gutxi
izan da. Goizean 10:30ak aldera
hasten ginen lanean eta goizalde-
ko seitan amaitu. Inauterietan ibil-
tzeko denbora gutxi izan dut. Etxe-
rako bidean trago bat edo beste
hartu dut baina ez gehiegi. Egune-
an bost ordu edo lo eginaz ibili
gara. Orain berriz, oso lasai gabil-
tza, jendea errekuperatzen ari da.   

1. Zer moduz joan dira Inauteriak?

I Inkesta

«Orain, amaitu eta gero, 
lan gehiago dago»

Ramon San Miguel
UDALTZAINGOA

1. Inauteriak eromena izaten dira.
Jende ugarik deitzen du egunero,
era guztietako kexak helarazteko.
Gaueko txandetan zortzi lagun ari-
tu dira lanean, baina gelditu gabe.
Lana eta gero Inauterietan ibiltze-
ko gogo gutxi izaten da, bueltatxo
bat edo beste eman dugu, baina ez
gehiegi. Urteko egunik zailenak
dira guretzako. Aurten ez da ezer
berezirik gertatu, gainontzeko ur-
teetan ematen diren arazoak erre-
pikatu dira. Dena den, orain, amai-
tu eta gero lan gehiago dago.  

«Urte kaskarrenetakoa
izan da, eguraldiagatik»

Lorenzo Martinez
BARRAKA JABEA

1. Aurten eguraldiak ez digu batere
lagundu. Egunero elurra, euria eta
hotza egin digu.  Bost urte darama-
tzat hona etortzen eta aurtengoa
kaskarrenetakoa izan da. Arrazoia
eguraldia da.  Guk kalean egiten
dugu lana eta izugarrizko eragina
du. Euria egiten badu jendea ta-
bernetan geratzen da. Izatez ez
daukagu lanerako ordutegi finko-
rik, bezeroak baldintzatzen du hau.
Postua itxita dagoenean, goizetan,
buelta bat ematera eta ardo ba-
tzuk hartzera joatean gara.    

«Lan aldetik, besteetan
baino lasaiagoak izan dira»

Idoia Goikoetxea
TXURRERI ETA TXOKOLATEGIA

1. Oso ondo joan dira, baina lan al-
detik, aurtengoak besteak baino
lasaiagoak izan dira. Hotz handia
egiten zuen eta  horrek eragin du.
Arratsaldetan ongi egin da lana,
baina oro har, gutxiago. Krisiak ere
eragina izango zuen, baina ez ho-
rrenbeste. Entzun dudanaren ara-
bera, jendea tabernetan sartzen
bazen ere, kontsumoa jaitsi egin
da. Lana egin dut egunero eta ez
dut denbora gehiegirik izan kalean
ibiltzeko, lanetik etxera eta etxetik
lanera ibili naiz.  

«Kaleko giroa desberdina
izan da, jende gutxiago»

Erika Amonarriz
TABERNARIA

1. Orokorrean, ongi. Lehendabizi-
ko egunetan aurreko urteetan bai-
no jende gutxiago ibili da, baina
hotzarengatik izango zela uste dut.
Kaleko giroa desberdina izan da,
jende gutxiago ibili da. Ez ditugu
bereziki ordu gehiago sartzen.
Hala ere, beste erritmo batean egi-
ten da lan. Iazko legearekin jarrai-
tuz 05:30erako itxi behar izan di-
tugu tabernak. Lana egiteaz gain,
Inauterietan ibiltzeko eta parranda
egiteko aukera ere izan dut. 

«Inoiz ezagutu ez dudana,
gaupaserorik ia ez da izan»

Ixabel Gorostidi
OKINDEGI ETA KAFETEGIA

1. Urtetik urtera eskasagoak. Jende
asko ibili da kalean baina gutxi
kontsumitu da.  Krisia asko nabari-
tu da.  Guk esaterako, iaz baino
hiru lagun gutxiagorekin atera
dugu lana. Eta ongi moldatu gara.
Gaupaserorik ia ez da izan. Inoiz
ezagutu ez dudana gertatu da aur-
ten: Zaldunita egunean ireki ge-
nuenean ez zen parrandan zebilen
inor agertu. Bestalde, tabernak
goiz ixtera behartuta zeuden eta
honek ez luke  horrela izan behar.

«Egitaraua zabalduz, Udalak
gehiago inplikatu behar du»

Ixitxo Larrañaga
ERO ETXE TXARANGAKO KIDEA

1. Oso ongi, giro izugarria egon da.
Ero Etxea elkartean 120 lagun ibili
ginen bazkaltzen eta oso ongi pasa
genuen. Parte-hartzea gero eta za-
balagoa da, adin oso ezberdineta-
ko jendea ateratzen da karroza eta
konpartsetan. Dena den, Udalak
gehiago inplikatu beharra dauka,
eta programazioa zabaldu. Kexa-
tzen gara gazteek boteioia egiten
dutelako, baina aldi berean ez die-
gu alternatibarik aurkezten, eta
horretaz hausnartu beharra dago.  

«Ez dut ulertzen nola ixten
diren tabernak hain goiz»

Iñigo Ortiz de Zarate
TTENTTEK AISIALDI TALDEKO KIDEA

1. Giro jatorra egon da eta ikusten
denez Tolosako gazte jendeak,
esaten denaren aurka, Inauteriak
egunez ere bizi ditu. Hala eta guz-
tiz ere, tabernen ordutegia oso
motza iruditzen zait. Ez dut inon-
dik ere ulertzen txontxongilo,
abesbatza eta horrelakoetan ta-
bernak 05:00etan ixtea eta Inau-
terietan ordu beretsuan. Bestalde,
ez zait gustatu karroza batzuk egin
dutena: beraien ekarpen bakarra
musika topera jartzea dela dirudi.

«Asteartea inoiz baino
gehiago bizitu dut»

Iñigo Asensio
IÑAUTERIZALEA

1. Aurten lanean aritu naiz ia egu-
nero eta gutxi bizitu ahal izan ditut
Inauteriak. Igandean eta astelehe-
nean gauez baino ez nintzen irten,
baina Asteartitan goizetik. Jende
gehienak indar gutxi izaten ditu as-
tearterako baina ni inoiz baino in-
dartsuago nengoen. Asko disfru-
tatu nuen egun honetaz. Kalean
oso giro polita zegoen eta jendeak
azken egunera arte iraun zuen. Ba-
tutalokarrozarekin hartu dugu
aurten parte.



‹‹ Goiza Arratsaldea Tenperatura Bihar

GOIZA EURIA
ARRATS. EURIA
BEROENA 13°
HOTZENA 9°

Argitaratzailea: Tolosa Herria Hedabideak S.L.
Lege Gordailua: SS-0398-03
Zuzendaria: Rebeka Calvo
Egoitza nagusia: Araba Etorbidea 5, atzea, Tolosa. 
Telefonoa: 943 65 56 95. Faxa: 943 65 00 18
Leitza. Herriko plaza, 1. 687 410 118 
E-posta: tolosaldean@tolosaldekohitza.info.
Webgunea: www.tolosaldekohitza.info

Zuzendariordea: Asier Imaz. Kudeatzailea: Jon Mujika.
Publizitatea: 661 678 818 tolosaldean_publi@tolosaldekohitza.info.
Tolosa: 687 410 082-687 410 033. tolosa@tolosaldekohitza.info.
Villabona: 687 410 022. villabona-aiztondo @tolosaldekohitza.info.
Anoetaldea: 687 410 022. anoetaldea @tolosaldekohitza.info.
Ibarraldea: 687 410 032. ibarraldea @tolosaldekohitza.info.  
Alegialdea: 687 410 034. alegialdea @tolosaldekohitza.info.  
Leitzaldea: 687 410 118. leitzaldea @tolosaldekohitza.info.

‘Hitza’ diruz laguntzen duten erakundeak. Udalak: Aduna, Albiztur, Alegia, Alkiza, Altzo,
Amezketa, Anoeta, Areso, Asteasu, Baliarrain, Belauntza, Berastegi, Berrobi, Elduain,
Gaztelu, Ibarra, Ikaztegieta, Irura, Leaburu, Leitza, Lizartza, Orexa, Tolosa, Villabona, Zizurkil      

Hitza-ko bezeroen arreta zerbitzua (zalantzak argitzeko, harpidedun egiteko): 902 82 02 01

Tolosa Herria Hedabideak
S.L.ko kideak: 

Gipuzkoako
Foru
Aldundia 

Hitza-k Bai
Euskarari 

eta Tolosaldeko eta
Leitzaldeko beste 77 eragile

Deialdia
]Tolosa. OriakoEhorzketak Zer-
bitzuak tanatorio berriak ate ire-
kien jardunaldia egingo du gaur
goizean, 10:00etatik 13:00etara
hain zuzen ere. Tanatorioa Tolosa-
ko Usabal poligonoan dago, 120.
partzelan (LICAR enpresaren pa-
rean).

Ikastaroa
]Zizurkil. Nazioarteko Emakume-
aren Eguna dela eta martxoaren
20an, larunbatean, autodefentsa
ikastaroa antolatu dute emaku-
meentzat Zizurkilen. Maitena
Monroyk eskainiko du ikastaro
trinkoa eta Atxulondo kultur etxe-
an izango da 10:00etatik
14:00etara eta 15:30etik 19:30era.
Izen-ematea, Aurrera plazako
udal bulegoetan egin daiteke eta
35 euro ordaindu behar dira, baz-
karia barne. 

Mendi irteera
] Ibarra. Zugarramurdi-Sara-Ur-
dazubi (Lapurdi) artean mendi ir-
teera antolatu dute Ibarrako Bai
Euskal Herriarik eta Haitzetan Raju
mendi taldeak hilaren 28rako.
Ibarrako plazan 08:00etan elkar-
tuko dira Lapurdi alderantz atera-
tzeko. Zalantzak dituenak eta in-
formazio gehiago nahi duenak
652 71 58 00 telefono zenbakira
deitzea nahikoa izango duela argi-
tu dute mendi irteeraren antola-
tzaileek.

›› GUARDIAKO FARMAZIAK
]Tolosa. Moraut, T. Zabalarreta 1.
943 67 36 49.
]Betelu. Carrillo, A. Kale Nagusia,
5. 112.
] Irurtzun. Mutiloa, A. M. San
Martin, 5. 112.

HITZAK ez du bere gain hartzen
egunkarian adierazitako esanen
eta iritzien erantzukizunik.

AAgenda

Aurreko lanekin egin duten bezala, oraingo honetan ere publikoaren parte-hartzea bilatu dute Sointek-ekoek eta jendea taula gainera igo arazi.E. EZEIZA

Atzo estreinatu zen Leidor antzokian Sointek produkzioak-en azken lana; oraingoan clown bikote
batekin etorri dira tolosarrak; 200 lagun inguru elkartu ziren Leidorren emanaldia ikusteko.

Tatxin Tatxan, taula gainean 
ERREDAKZIOA

T atxin eta Tatxan clown bi-
kotea Tolosan izan zen
atzo. Leidor antzokia bisi-

tatu zuten estreinako aldiz. Gaine-
ra, berezia izan zen atzokoa, esze-
natoki batera igotzen ziren lehen
aldia baitzen bi pertsonaientzat.

Sointek Produkzioak-en azken
lana da Tatxin Tatxan. Aurreko la-
netan egin ohi izan duten bezala,
oraingoan ere publikoaren parte-
hartzea eta laguntza bultzatzen
dute saioan zehar. Hala, eszenato-
ki gainera igoarazten dituzten gaz-
te nahiz helduak, eta baita, dan-
tzan jarri ere. 

Honenbestez, adin guztietako
jendeari zuzenduta dago ikuski-
zuna. Aipatu bezala, Tatxin eta Ta-
txan, clown bikote bat da eta umo-

rea du ardatz emanaldiak. Beraiek
abesti dantzagarri eta dibertigarriz
osatutako bilduma luze bat eskaini
zuten atzo ere. 

Sonia Ezkerra eta Eriz Alberdi
dira Tatxin Tatxan-eko protago-
nistak. Ikuskizunaren sortzailea
berriz, Jose Mari Gorostegi Tom-
sonda.

Sonia Ezkerraren hitzetan, Ta-
txin Tatxan ez dira hemen ezagu-
tzen diren clown arruntak, izan
ere AEB-ko clownetan oinarritu
dira hauek sortzeko garaian.

200 lagun inguru elkartu ziren
atzo Leidorreko saioan. Hala,
Sointekekoek jakitera eman zute-
nez, orain Bizkaia aldera joango
dira hurrengo emanaldiak eskain-
tzera. Gipuzkoara berriro, hemen-
dik hilabete gutxira itzuliko dira. Tatxin eta Tatxan pailazo itxurako clown bikote bat da.E. EZEIZA


